Vendim  nr. 94, datë 30.10.2009


Kolegji i Gjyqtarëve të Gjykatës Kushtetuese të Republikës së Shqipërisë, i përbërë nga:
Fehmi Abdiu,


Anëtar  i Gjykatës Kushtetuese

Xhezair Zaganjori,

Anëtar  i

“
Sokol Berberi,
            
Anëtar  i

“
në datë 30.10.2009, mori në shqyrtim paraprak kërkesën me nr.94 Akti, që i përket: 

K Ë R K UE S: 
 XHEVAT KOÇIU
O B J E K T I:
Shfuqizimi si të papajtueshëm me Kushtetutën i vendimeve nr.1243, datë 11.12.2006 të Gjykatës së Rrethit Gjyqësor Tiranë; nr.431, datë 31.05.2007 të Gjykatës së Apelit Tiranë dhe nr.217, datë 22.04.2009 të Kolegjit Penal të Gjykatës së Lartë.
Kolegji i Gjykatës Kushtetuese pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Gjykata e Rrethit Gjyqësor Tiranë, me vendimin nr.1243, datë 11.12.2006, ka vendosur, ndër të tjera, detyrimin e të pandehurit E. Q.  të bëjë pagesën e dëmshpërblimit në shumën 600.000 (gjashtëqindmijë) lekë në favor të paditësit civil, kërkuesit Xhevat Koçia.

Gjykata e Apelit Tiranë, me vendimin nr.431, datë 31.05.2007 ka vendosur lënien në fuqi të vendimit të Gjykatës së Rrethit Gjyqësor Tiranë përsa i përket të pandehurve, si dhe prishjen e vendimit përsa i përket padisë civile në procesin penal dhe kthimin e akteve për rishqyrtim në po atë gjykatë, me tjetër trup gjykues. 
Kolegji Penal i Gjykatës së Lartë, me vendimin nr.217, datë 22.04.2009 ka vendosur, ndër të tjera, lënien në fuqi të vendimit nr.431, datë 31.05.2007 të Gjykatës së Apelit Tiranë përsa i përket prishjes së vendimit nr.1243, datë 11.12.2006 të Gjykatës së Rrethit Gjyqësor Tiranë për padinë civile të kërkuesit.
Kërkuesi pretendon se ndaj tij është zhvilluar një proces i parregullt ligjor pasi:

- gjykatat, në të tre shkallët, kanë keqinterpretuar dhe zbatuar gabim në praktikë: 
i) nenin 61 të Kodit të Procedurës Penale, për të drejtën e paditësit civil për të ngritur padi në procesin penal, pasi gjykata e rrethit ka rrëzuar kërkesën për të thirrur si të paditur civil në procesin penal dhe R.S.; 
ii) nenet 25-27 për bashkëpunimin si dhe as në ato to përcaktuara në vendimin unifikues nr.1, datë 26.03.2002 të Kolegjeve të Bashkuara të Gjykatës së Lartë, pasi gjykata e rrethit, në mënyrë absurde dhe pa e arsyetuar qëndrimin e saj, nuk ka respektuar kërkesën e nenit 375 të Kodit të Procedurës Penale (sipas të cilit ajo mund t’i jepte faktit një përcaktim juridik të ndryshëm nga ai që ka bërë prokurori) duke mos akuzuar, në këtë mënyrë, dhe dy bashkëpunëtorët e tjerë të të akuzuarve E.Q. dhe R.S. për veprën penale të “vrasjes në bashkëpunim”;
iii) nenin 76 të Kodit Penal për vrasjen me dashje, pasi Gjykata e Lartë, përmes ndryshimit të akuzës për të pandehurin E.Q. nga “vrasje me dashje” në “vrasje me kapërcim të kushteve të mbrojtjes së nevojshme”, ka dhënë një vendim haptazi të paligjshëm;
vi) nenet 19 dhe 83 të Kodit Penal për mbrojtjen e nevojshme dhe për vrasjen e kryer në kushtet e kapërcimit të mbrojtjes së nevojshme, pasi këto nene i përcaktojnë qartësisht kushtet për tu cilësuar një vepër si e tillë; 
v) nenin 300 të Kodit Penal për moskallëzimin e krimit, pasi gjykatat, në të gjitha shkallët, kanë bërë cilësim të gabuar të veprës së kryer nga R.S., duke e cilësuar atë si “moskallëzim krimi”;

- vendimi i gjykatës së apelit përsa i përket kthimit të akteve për rishqyrtim është i paarsyetuar, pasi nuk përcaktohet se çfarë detyrash dhe veprimesh duhet të kryejë gjykata e rrethit si dhe çfarë do të zgjidhet në rigjykim, si dhe i gabuar, pasi padia civile lidhej me përgjegjësinë penale të R.S. për krimin e “vrasjes”.
Në bazë të nenit 131, shkronja “f”, Gjykata Kushtetuese gjykon ankesat e individëve për shkeljen e të drejtave të tyre kushtetuese për nje proces të rregullt ligjor, pasi të jenë shteruar të gjitha mjetet juridike për mbrojtjen e këtyre të drejtave. Në çështjen konkrete, Gjykata e Apelit Tiranë ka vendosur, ndër të tjera, prishjen e vendimit përsa i përket padisë civile në procesin penal dhe kthimin e akteve për rishqyrtim në po atë gjykatë, me tjetër trup gjykues. Në këto kushte, rezulton se kërkuesi nuk i ka shteruar të gjitha mjetet për mbrojtjen e të drejtave të tij.

Kolegji e sheh të nevojshme të ritheksojë, se problemet e interpretimit dhe zbatimit të ligjit mund të merren në konsideratë prej Gjykatës Kushtetuese vetëm nëse cenohet e drejta kushtetuese për një proces të rregullt ligjor. Në kërkesën e paraqitur nuk evidentohet në mënyrë të qartë dallimi i pretendimeve për paligjshmërinë e vendimeve të marra nga gjykatat e sistemit gjyqësor nga pretendimet për antikushtetutshmërinë e tyre. 
PËR KËTO ARSYE;
Kolegji i  Gjyqtarëve të Gjykatës Kushtetuese të Republikës së Shqipërisë, në bazë të nenit 31 të ligjit nr. 8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

